
წინასიტყვაობა
წინამდებარე დარგობრივი სტანდარტული დებულებები შემუშავდა ტემპუსის პროგრამის ერთობლივი ევროპული პროექტის (JEP) – “ახალი კურიკულუმი გამოყენებითი ბიოლოგიური მეცნიერებებისა და ბიოტექნოლოგიის დარგში” – ფარგლებში. პროექტი ხორციელდება საერთაშორისო კონსორციუმის მიერ, რომელშიც გაერთიანებულია  ივ. ჯავახიშვილის სახ. თბილისის სახელმწიფო უნივერსიტეტი, დასავლეთ ინგლისის უნივერსიტეტი, დუბლინის ტექნოლოგიების ინსტიტუტი და სალონიკის არისტოტელეს სახ. უნივერსიტეტი.

მიუხედავად იმისა, რომ პროექტი არ ითვალისწინებდა ბიომეცნიერებების დარგის ზოგადი სტანდარტული ორიენტირების შემუშავებას, მუშაობის პროცესში წარმოიშვა ამგვარი დოკუმენტის შექმნის აუცილებლობა. წინამდებარე დოკუმენტი, როგორც საბაზისო დებულებათა ნაკრები, გამოყენებულ იქნა ახალი საბაკალავრო პროგრამის – “გამოყენებითი ბიოლოგიური მეცნიერებები და ბიოტექნოლოგია” – შესამუშავებლად.   

დარგობრივი სტანდარტული დებულებები მომზადდა ივ.ჯავახიშვილის სახ. თბილისის სახელმწიფო უნივერსიტეტის ზუსტ და საბუნებიმეტყველო მეცნიერებათა ფაკულტეტის აკადემიური პერსონალის მიერ თსუ ხარისხის უზრუნველყოფის სამსახურის აქტიური მხარდაჭერით, ამ სამსახურის მიერ მომზადებული ინსტრუქციებისა და რეკომენდაციების გათვალისწინებით. 

წინამდებარე დოკუმენტი სარეკომენდაციო ხასიათისაა. ტემპუსის პროექტის  სამუშაო ჯგუფი იმედს გამოთქვამს, რომ დოკუმენტი ფართო დისკუსიის საგანი გახდება და მის განხილვაში მონაწილეობას მიიღებენ  როგორც დარგის სპეციალისტები, ისე მარეგულირებელი სამსახურების წარმომადგენლები, აგრეთვე ყველა დაინტერესებული პირი. წინადადებებისა და შენიშვნების გათვალისწინებით გაკეთებული ჩასწორებების  შემდეგ დოკუმენტი მიიღებს დასრულებულ სახეს. ვიმედოვნებთ, რომ ამგვარი მარეგულირებელი დოკუმენტის შემუშავება გარკვეულ სარგებლობას მოუტანს საქართველოში ბიოლოგიური მეცნიერებების დარგში ახალი, თანამედროვე მოთხოვნების შესაბამისი პროგრამების შექმნისა და განვითარების საქმეს. 

M
დარგობრივი სტანდარტები  (იგივე ორიენტირები/კომპეტენციები) არის ცალკეულ საგანში ან დარგში პროგრამის ძირითადი მახასიათებლები. სათანადო კვალიფიკაციის მინიჭება განისაზღვრება უმაღლესი განათლების კვალიფიკაციის ეროვნული ჩარჩოს საფუძველზე, რომელიც სწავლების შესაბამისი საფეხურის (ბაკალავრიატის, მაგისტრატურის ან დოქტორანტურის) საერთო სტანდარტებს გულისხმობს. ამდენად, დარგობრივი ორიენტირები განსაზღვრავს ამა თუ იმ დარგში კონკრეტული კვალიფიკაციის მინიჭებისათვის აუცილებელ ძირითად ან მინიმალურ ცოდნას და უნარებს.  

დარგობრივი სტანდარტები ნებისმიერი უმაღლესი სასწავლებლისათვის აუცილებელი სახელმძღვანელო ინსტრუმენტია, რომელიც  სხვადასხვა ეტაპზე საჭიროა, ერთის მხრივ, ახალი პროგრამების შექმნის, განახლების და შესრულებაზე კონტროლისათვის, მეორეს მხრივ – სწავლება/სწავლის ხარისხის უზრუნველსაყოფად. დებულებები სტანდარტთა შესახებ არ არის დარგის რომელიმე კონკრეტული კურიკულუმის სპეციფიკაცია; ის ჩარჩოს ტიპის დოკუმენტია და გულისხმობს მხოლოდ ძირითად ორიენტირებს. დარგობრივი სტანდარტები არ ზღუდავს ავტორებს უფრო მოქნილი და ინოვაციური პროგრამების შემუშავების საქმეში. ყოველი უმაღლესი საგანმანათლებლო დაწესებულება დამოუკიდებლად განსაზღვრავს პროგრამების სტრუქტურასა და შინაარსს აღიარებული დარგობრივი სტანდარტების გათვალისწინებით, ცალკეული დისციპლინისათვის პროფესიული ან მარეგულირებელი სამსახურების მიერ შემუშავებული დოკუმენტებისა და საკანონმდებლო აქტების საფუძველზე. 

დარგობრივი სტანდარტები ღია ტიპის დოკუმენტია. ის ხელმისაწვდომია როგორც აბიტურიენტებისა და დამსაქმებლებისათვის, ისე ყველა დაინტერესებული  პირისათვის, ვისაც სურს მიიღოს ინფორმაცია იმ მოთხოვნათა შესახებ, რომლებიც აუცილებელია ამა თუ იმ დარგში სათანადო საკვალიფიკაციო ხარისხის მისაღებად. 

საქართველოში დღესდღეობით არ არსებობს ბიომეცნიერებების დარგში რამე სახის საკანონმდებლო  მარეგულირებელი დოკუმენტი. სასწავლო პროგრამები იქმნება საქართველოს კანონმდებლობით გათვალისწინებულ შესაბამის დებულებებზე დაყრდნობით. Aუმაღლესი სასწავლებლები დამატებით ხელძღვანელობენ სარეკომენდაციო შინაარსის დოკუმენტებით, მათ შორის, ბოლონიის პროცესის მოთხოვნების მიხედვით შემუშავებული კვალიფიკაციების ეროვნული ჩარჩოს სამუშაო ვერსიით , თუნინგის პროექტის მასალებით , დუბლინის დისკრიპტორით  და სხვ.

წინამდებარე დოკუმენტი ეყრდნობა ზემოდასახელებულ წყაროებს, თუმცა ბიომეცნიერებების დარგის სპეციფიკური სტანდარტების ის პუნქტები, რომლებიც ორიენტირებს შეეხება, სრულიად ახალია და მათ საფუძვლად უდევს დიდი ბრიტანეთის გაერთანებული  სამეფოს  უმაღლესი განათლების ხარისხის უზრუნველყოფის სააგენტოს მიერ შემუშავებული სტანდარტული დებულებები ბიომეცნიერებების და მათი მომიჯნავე დარგებისათვის . აღნიშნული დოკუმენტები შეიქმნა  დიდი ბრიტანეთის სხვადასხვა პროფესიული თუ სასწავლო დაწესებულების წარმომადგენლების, დამსაქმებლებისა და დარგის სპეციალისტების აქტიური მონაწილეობით მათთან ფართომასშტაბიანი კონსულტაციების საფუძველზე.  აქვე უნდა აღინიშნოს, რომ პროგრამისა და სტანდარტული დებულებების შემუშავებისას ავტორები ხელმძღვანელობდნენ დიდი ბრიტანეთის გაერთიანებული სამეფოს “უმაღლესი განათლების აკადემიური ხარისხისა და უზრუნველყოფის  პრაქტიკის კოდექსით”  გათვალისწინებული რეკომენდაციებით, რომლებიც განსაზღვრავს უმაღლესი განათლების  აკადემიური ხარისხისა და სტანდარტების უზრუნველყოფის მართვის ძირითად პრინციპებს. წინამდებარე დოკუმენტი მოიცავს საკითხებს, რომლებიც შეეხება: დასაქმებაზე ორიენტირებულ სწავლებას; პრაქტიკული უნარ-ჩვევების გამომუშავებას; პროფესიულ პრაქტიკას, რაც გულისხმობს სტუდენტთა დროებით დასაქმებას სწავლის პერიოდში; ზემოჩამოთვლილი საკითხების დაგეგმვას, საჯარო განხილვას, მონიტორინგს პროგრამის მიმდინარეობაზე, პერიოდულ შიდა და გარე აუდიტს და სხვ. ამავდროულად, შევეცადეთ შეგვეჯერებინა საკუთარი გამოცდილება, საქართველოს რეალობა  და საკანონმდებლო ბაზა – დამტკიცებული, მოქმედი წესები და დებულებები.    

1. ბიოლოგიური მეცნიერებების შესახებ
1.1 ბიოლოგიურ მეცნიერებებს დღეს თანამედროვეობის პრიორიტეტულ დარგებს შორის განიხილავენ. სწორედ მათ უკავშირდება ისეთი განსაკუთრებული მნიშვნელობის კვლევები და აქტივობები, როგორიცაა ადამიანის გენომის გაშიფვრა; გენური თერაპია; ბიოინჟინერია; კლონირება; გენეტიკურად მოდიფიცირებული ორგანიზმების შექმნა; მონიტორინგი ანთროპოგენულ ფაქტორებზე, ბიოაქტიურ ნაერთებზე, ცოცხალი სისტემებისა და გარემოს ურთიერთდამოკიდებულებაზე; საკვებ პროდუქტთა უსაფრთხოების დაცვა და სხვა. სინთეზურ ნაერთებთან დაკავშირებული პოტენციური რისკის განსაზღვრა და სხვადასხვა ბუნების რისკ-ფაქტორების გამოვლენის აუცილებლობა სულ უფრო და უფრო აქტუალური ხდება საზოგადოებრიობისათვის.  დაავადებათა გენეზის შესწავლის მიზნით ჩატარებულმა ფუნდამენტურმა კვლევებმა,  მიკროორგანიზმების როლის განსაზღვრამ სხვადასხვა პათოლოგიის განვითარებაში განაპირობა ახალი მედიკამენტების, ვაქცინების, ანტიობიოტიკებისა და სხვა თერაპიული საშუალებების წარმოება. კაცობრიობის განვითარების თანამედროვე ტემპი, რომელსაც ბიოლოგების უმრავლესობა პროგრესულ ფაქტორად მიიჩნევს, ამავდროულად, გარკვეულ საფრთხესაც შეიცავს და, არცთუ უსაფუძვლოდ, შეშფოთების საბაბსაც იძლევა. ადამიანის ზემოქმედება გარემოზე, უხეში ჩარევა  ეკოსისტემების ბუნებრივი განვითარების პროცესში ხშირად სავალალო შედეგებს იძლევა. ადამიანის უპრეცენდენტოდ მასშტაბურმა აქტივობამ, შეიძლება ითქვას, “შეარყია” გარემო. აქედან გამომდინარე, კაცობრიობის მომავალი განვითარებისათვის სულ უფრო მეტ აქტუალობას იძენს ბიოლოგიური დარგების მნიშვნელობის გაცნობიერება. ხელისუფლების, ინდუსტრიის, ბიზნესისა თუ განათლების სფეროს წარმომადგენლებმა, რომლებიც გარკვეული მნიშვნელობით წარმართავენ საზოგადოების განვითარებას, სათანადოდ უნდა შეაფასონ ეს ფაქტორი და გააცნობიერონ ბიოლოგიური დისციპლინების შესწავლის მნიშვნელობა, განსაზღვრონ თანამედროვე ტექნოლოგიების მასშტაბები და საზღვრები. მხოლოდ ასეთ შემთხვევაში შეძლებს საზოგადოებრიობა წინ აღუდგეს სამეცნიერო-ტექნოლოგიური პროგრესით გამოწვეულ იმ სოციალურ, ეთიკურ, სამართლებრივ თუ ეკოლოგიურ პრობლემებს, რომლებიც ზოგჯერ თან ახლავს გენეტიკურ ინჟინერიას, ღეროვანი უჯრედების კლონირებას, ტრანსპლანტაციას, გენების “გადანერგვას” და სხვა ხასიათის გენეტიკურ მანიპულაციებს. ამგვარი საქმიანობა  ბიომრავალფეროვნების მდგრადი განვითარების დესტაბილიზაციის ერთგვარ რისკს შეიცავს და მათი განხორციელება განსაკუთრებით ფრთხილ დამოკიდებულებას საჭიროებს. მით უფრო მნიშვნელოვანია ეს განვითარების გზაზე მყოფი ჩვენი სახელმწიფოსათვის, რომლისთვისაც მსოფლიოს წამყვანი ქვეყნების გამოცდილების გათვალისწინება და თავიდანვე სწორი სტრატეგიის შემუშავება იქნება არასასურველი შედეგების თავიდან აცილების უალტერნატივო საშუალება. 

1.2. ბიომეცნიერებები კრებსითი ცნებაა და ისეთ დარგებსაც აერთიანებს, რომელთა შორის საზღვრების გატარება ძნელია. ბიოლოგიური მეცნიერებების სწავლება სხვადასხვა სასწავლო დაწესებულებაში განსხვავებული შინაარსისა და დასახელების სასწავლო კურსების მეშვეობით ხორციელდება – დაწყებული საველე სამუშაოებით და ლაბორატორიული კვლევებით დამთავრებული. ძალზე ფართოა ბიოლოგების დასაქმების არეალიც: სადიაგნოსტიკო, სამეცნიერო-კვლევითი და სასწავლო დაწესებულებები; ბიოტექნოლოგიის, ფარმაცევტული, ჯანდაცვის, გარემოს დაცვის, კვების მრეწველობის ორგანიზაციები და კომპანიები; ზოოლოგიური პარკები და ბოტანიკური ბაღები; ნაკრძალები და ეროვნული პარკები; მუზეუმები; საკანონმდებლო და აღმასრულებელი ხელისუფლების დარგობრივი სამსახურები და ა.შ.    

1.3 საგნობრივი სტანდარტების მიზანია იმ ფაქტობრივი ცოდნის აღწერა, რომელსაც უნდა ფლობდეს ბიოლოგიური მეცნიერებების საბაკალავრო ხარისხის მფლობელი. ბიოლოგია იმდენად ფართო და მრავალმხრივი დარგია, რომ  ძალზე ძნელია შემუშავდეს თითოეული პროგრამისათვის მისაღები ერთიანი, უნივერსალური სტანდარტი. ამ მიზნით, სტანდარტების შემუშავებისას თავიდანვე განსაზღვრულ იქნა ის საბაზისო ცოდნა, უნარები და ჩვევები, რომლებსაც უნდა ფლობდეს ბიოლოგიურ მეცნიერებათა პროგრამის კურსდამთავრებული, რათა იგი დასაქმდეს არამარტო ბიომეცნიერებების სფეროში, არამედ სხვა დარგებშიც, მაგ. ეკონომიკაში, ბიზნესში, კრიმინალისტიკაში (მათ შორის, ბიოლოგიური ექსპერტიზის სამსახურებში) და სხვა. ბიომეცნიერებების შესწავლისას მიღებული განათლება მნიშვნელოვნად ავითარებს ზოგადანალიტიკურ და ტრანსფერულ უნარებს, რაც განსაკუთრებით მნიშვნელოვანია პიროვნების პროფესიული თვითგანვითარებისათვის. სტანდარტების შემუშავებისას, ბრიტანელი კოლეგების გამოცდილებაზე დაყრდნობით, ძირითადი აქცენტი გაკეთდა ზოგად უნარებზე, რომელთა უფრო კონკრეტული განმარტება მოხდა ბიომეცნიერებების სხვადასხვა დარგიდან აღებული სადემონსტრაციო მაგალითების განხილვის საფუძველზე. 

1.4 ბიოლოგიური მეცნიერებებისთვის შემუშავებული წინამდებარე სტანდარტები ისეთი პროგრამებისთვის არის გამიზნული, რომლებიც შეისწავლიან სასიცოცხლო პროცესებს და ცოცხალი სისტემების ურთიერთდამოკიდებულებას სხვადასხვა დონეზე. მაგალითისათვის, დიდ ბრიტანეთში ასეთი პროგრამების სპექტრი საკმაოდ ფართოა და მრავალ დისციპლინას (თუ ქვედისციპლინას) აერთიანებს. ქვეყნის მასშტაბით, უნივერსიტეტები და კოლეჯები საზოგადოებას სთავაზობენ შემდეგი დასახელების საბაკალავრო პროგრამებს: გამოყენებითი ბიოლოგია, გამოყენებითი უჯრედული მეცნიერება, ცხოველთა ბიოლოგია, მცენარეთა გამოყენებითი ბიოლოგია, ჰიდრობიოლოგია, ქცევის ბიოლოგია, კიბერნეტიკული ბიოლოგია, ბიოლოგიური პროცესების ინჟინერია, განვითარების ბიოლოგია, კონსერვაციული ბიოლოგია, ბიოსამედიციო მეცნიერებები, ევოლუციური ბიოლოგია, ინფექციურ სნეულებათა  ბიოლოგია, მათემატიკური ბიოლოგია, სამედიცინო მოლეკულური ბიოლოგია, სოციალური ბიოლოგია, ზღვის აუზის ბიოლოგია, ცხოველთა სამყაროს ბიოლოგია, ნეირობიოლოგია და სხვ. ცხადია, ეს სია არასრულია და, რაც უმთავრესია, სწრაფად ცვალებადი, რამდენადაც ბიომეცნიერების ახალ მიღწევებზეა დამოკიდებული და ეხმიანება დამსაქმებელთა ბაზრის მუდმივად ცვლად და განვითარებად მოთხოვნებს. დიდ ბრიტანეთში ხარისხის მინიჭება დასაშვებია ისეთ ქვედისციპლინებში, რომლებიც შეისწავლიან ორგანიზმთა გარკვეულ ჯგუფებს (ასეთია, მაგალითად, ენტომოლოგია);  აბიოტურ ფაქტორებს, ცოცხალ სისტემებსა და სისტემათა შორის ურთიერთობას (ცხოველთა ქცევა, ბიოქიმია; ეკოლოგია, გარემოს ბიოლოგია); ტექნოლოგიურ პროცესებს (ბიოტექნოლოგია). ზოგიერთი ქვედისციპლინა გამოყენებით ტექნოლოგიებზეა ორიენტირებული (მაგალითად, სასამართლო ბიოლოგია და ბიოექსპერტიზა). 

საქართველოს საკანონმდებლო გარემო დღესდღეობით არ იძლევა ესოდენ მრავალფეროვანი და დივერსიფიცირებული ხარისხების მინიჭების  საშუალებას, თუმცა ამის ტენდენციები ნამდვილად იკვეთება. 

1.5 თანამედროვე მიღწევები მოლეკულურ და სტრუქტურულ ბიოლოგიაში ქმნის სხვადასხვა დარგის გაერთიანების ახალ შესაძლებლობებს, რაც ახალი ინტეგრირებული სასწავლო პროგრამების შექმნის წინაპირობაა.  

1.6 ბიოლოგიური მეცნიერებები სიცოცხლეს შეისწავლიან განვითარების ყველა დონეზე: დაწყებული მოლეკულებიდან – პოპულაციებით და ეკოსისტემებით დამთავრებული. სიცოცხლის უმარტივესი ფორმები ატომების მცირერიცხოვან ჯგუფებს შეიცავენ, თუმცა ზუსტად განსაზღვრული წესით დალაგებული ატომებისა და მოლეკულების გაერთიანებები ორგანიზაციის უაღრესად რთულ ფორმებს ქმნიან უჯრედების, ქსოვილების, ორგანოების, ორგანიზმების, პოპულაციებისა და ეკოსისტემების სახით. სიცოცხლე დამოკიდებულია უაღრესად მრავალფეროვან ცოცხალ ფორმებსა და შეზღუდულ არაცოცხალ რესურსებს შორის ურთიერთობების რთული ბალანსის დაცვაზე.

1.7. ბიომეცნიერებებისათვის არანაკლებ მნიშვნელოვანი ფაქტორია სისტემათა კომპლექსურობა და ურთიერთობა სიცოცხლის ფორმებსა და ფუნქციებს შორის. მიუხედავად ზოგიერთი ბიოლოგის მცდელობისა – დაშალოს კომპლექსური სისტემები შედარებით მარტივ კომპონენტებად, ყველა აცნობიერებს, რომ ორგანიზმის კომპლექსურობა გადამწყვეტ როლს თამაშობს ინდივიდის სიცოცხლისუნარიანობის შენარჩუნებაში, რაც ასევე მნიშვნელოვნადაა დამოკიდებული გარემოზე. “გარემოს” ცნების ქვეშ აბიოტური და ბიოტური ფაქტორებიც (ანუ სხვა ორგანიზმების გარემოცვაც) იგულისხმება. ბიომეცნიერება ექსპერიმენტული დარგია, რომელიც დაკვირვების შედეგებს ეყრდნობა. ეს უკანასკნელი კი ძლიერ მრავალფეროვანი, რთული და ზოგჯერ ურთიერთგამომრიცხავია.

1.8. ბიომეცნიერებები დისციპლინებისა და მეთოდების ერთობლიობაა, რომელთა  დაჯგუფება ხდება სასიცოცხლო პროცესების კვლევისა და ცოცხალი ორგანიზმების ურთიერთდამოკიდებულების გათვალისწინებით. ბიოლოგიურმა მეცნიერებამ შეიძლება მოიცვას სიცოცხლის გამოვლინება ყველა დონეზე: არაუჯრედული ფომებით დაწყებული და კომპლექსურ მრავალუჯრედიან ორგანიზმთა პოპულაციებით დამთავრებული. შესაბამისად, ყოველ სტუდენტს უნდა ჰქონდეს თუნდაც მინიმალური ცოდნა სიცოცხლის გამოვლინების სხვადასხვა დონეების და ამ დონეებს შორის ჩამოყალიბებული ურთიერკავშირების შესახებ. უკანასკნელ ათწლეულებში ფიზიკის, ორგანული ქიმიის, ინჟინერიისა და კომპიუტერული პროგრამირების დარგებში დასაქმებულმა სპეციალისტებმა დაიწყეს თანამშრომლობა ბიოლოგებთან, რასაც შედეგად მოჰყვა არაერთი მულტიდისციპლინური ჯგუფის ჩამოყალიბება ისეთი კომპლექსური საკითხების შესასწავლად, როგორიცაა, მაგალითად,  ადამიანის გენომი, ბიოინჟინერია ან სისტემების ბიოლოგია.

1.9. ბიომეცნიერებებში ხშირია ჰიპოთეზებზე აგებული დაშვებები, რაც ემპირიულ მონაცემებს ეყრდნობა. კონკრეტულ ბუნებრივ გარემოში მომხდარ ან მიმდინარე რეალურ ცვლილებებს შეუძლია ერთიანად შეცვალოს ემპირიული მონაცემები. აღნიშნულიდან გამომდინარე, აუცილებელია სტუდენტმა განივითაროს ალტერნატული ჰიპოთეზების შემუშავების და სამუშაო ჰიპოთეზასთან მათი შედარებითი ანალიზის უნარი. სტუდენტებმა უნდა ისწავლონ თუ როგორ დაგეგმონ და ჩაატარონ ექსპერიმენტული სამუშაოები, განახორციელონ ექსპერიმენტული დაკვირვებები საკვლევ ობიექტებზე, განსაზღვრონ მოსალოდნელი სირთულეები და დასახონ მათი თავიდან აცილების გზები. 

1.10 ბიომეცნიერებები მოიცავს სფეროებს, სადაც განახლებული ტექნოლოგიები და გამოცდილება განსაკუთრებით სწრაფად და მასშტაბურად ვრცელდება მთლიანად დარგზე. მაგალითისათვის მოვიყვანთ გენომიკას –  მოლეკულური გენეტიკის ნაწილს, რომელიც შეისწავლის გენომს, მასში შემავალი გენების იდენტიფიკაციას, სექვენირებას და მიღებული ცოდნის გამოყენებას თეორიულ და პრაქტიკულ მედიცინაში, ფარმაკოლოგიასა და ფარმაცევტიკაში, სოფლის მეურნეობაში და სხვ; პროტეომიკას – ბიოქიმიის ნაწილს, რომელიც სწავლობს ცოცხალ ორგანიზმებში შემავალი ცილების სტრუქტურასა და ანალიზს. აქედან გამომდინარე, სტუდენტები უნდა იყვნენ უწყვეტი თვითგანათლებისა და განვითარების რეჟიმში, რაც პროგრამის დასრულების შემდეგ უზრუნველყოფს მათ მიერ მიღებული ცოდნის შენარჩუნებასა და შემდგომ სრულყოფას სწრაფად განვითარებად დარგებში მუშაობის დროს.

1.11 ბიომეცნიერებებისათვის განსაკუთრებით მნიშვნელოვანია პრაქტიკული და ექსპერიმენტული საქმიანობა. აქედან გამომდინარე, ბიომეცნიერებების სწავლების სქემის აუცილებელი კომპონენტი უნდა იყოს სწორედ საველე და ლაბორატორიულ პირობებში მოპოვებული მრავალფეროვანი მონაცემების შეგროვება, დახარისხება და ანალიზი. სწავლის პროცესის განუყოფელი ნაწილია აგრეთვე სამუშაო ჰიპოთეზების შემუშავება და ტესტირება მრავალმხრივი და მრავალჯერადი ექსპერიმენტების მეშვეობით.

1.12 სტუდენტთათვის მნიშვნელოვანი სარგებლობა მოაქვს აგრეთვე პრობლემაზე დაფუძნებულ სწავლებას, ჯგუფური სამუშაოების შესრულებას და პროფესიულ პრაქტიკას (დროებით დასაქმებას) სწავლის პერიოდში. . 

1.13 ბიომეცნიერებები ბევრ ისეთ უნარსა და კომპეტენციას ავითარებს, რომლებიც სცილდება კონკრეტული სასწავლო პროგრამის მოთხოვნებს. ამ სპეციალობის კურსდამთავრებულები იძენენ რა ბიომეცნიერების დარგში მუშაობისათვის საჭირო თეორიულ და პრაქტიკულ ცოდნას, სწავლობენ  მასშტაბურ აზროვნებას და უკეთ მომზადებული ხვდებიან სამუშაო ბაზრის სირთულეებს, რომელთა დაძლევაც მომავალში მოუწევთ. ბიომეცნიერებების სპეციფიკიდან გამომდინარე, სტუდენტი ასრულებს ინდივიდუალურ და ჯგუფურ სამუშაოებს, რომლებიც მისგან რაოდენობრივ აზროვნებას,  სტატისტიკისა და ბიოინფორმატიკის საფუძვლიან ცოდნას, საინფორმაციო ტექნოლოგიების დაუფლებას მოითხოვს. იგი აგრეთვე სწავლობს პროექტების წერას, ზეპირი მოხსენებების გაკეთებას და სხვ. 

1.14 ბიომეცნიერებები ხშირად იჭრებიან მომიჯნავე დარგებში, როგორიცაა, მაგალითად, ბიომედიცინა, მედიცინა, ვეტმედიცინა, ფსიქოლოგია, კვებითი ტექნოლოგიები თუ სოფლის მეურნეობა. რეკომენდებულია, რომ უმაღლესმა საგანმანათლებლო დაწესებულებებმა შესთავაზონ სტუდენტებს პროგრამით და ქვეპროგრამით გათვალისწინებული საგნობრივი  სტანდარტი(ებ)ი. ამასთან, მისანიჭებელ ხარისხთან ერთად მიუთითონ სათანადო ქვეპროგრამის დასახელებაც (მაგალითად, ჯანდაცვის ბიოტექნოლოგია, აგრობიოტექნოლოგია და სხვ). ეს უფრო გასაგებს გახდის  პროგრამის მიზნებსა და შინაარსს როგორც სტუდენტთათვის, ისე დამსაქმებლებისთვის. 

ბიომეცნიერებას, რომელიც დაავადების ბიოლოგიას შეეხება, ბევრი საერთო აქვს ისეთ ბიოსამედიცინო მეცნიერებებთან, რომლებსაც, თავის მხრივ, გააჩნია  საკუთარი სტანდარტები. Gგანსხვავება ასეთ შემთხვევაში შესაძლოა ფორმულირდეს შემდეგნაირად: Bბიომეცნიერების სწავლება უფრო მეტად ორიენტირებულია თეორიულ და ექსპერიმენტულ სწავლებაზე, ვიდრე სამედიცინო ლაბორატორიული მეცნიერების სწავლების ტექნიკურ ასპექტზე, რაც ბიოსამედიცინო მეცნიერებების პრეროგატივაა.  

აგრომეცნიერებები - ფუნდამენტური მეცნიერებების ჯგუფი მიკროორგანიზმების, ცხოველებისა და მცენარეების შესახებ, რომელიც ასევე შეისწავლის ადამიანის მიერ ბიოსფეროს უტილიზაციის პრობლემებს. ძირითადად ის სწორედ ბიომეცნიერებებს ეყრდნობა, თუმცა უფრო მეტად ორიენტირებულია მოსავლის, სატყეო და საბაღე მეურნეობების პროდუქციის მენეჯმენტზე ეკონომიკური და სოციალური საჭიროებების გათვალისწინებით.  

კვებითი ტექნოლოგიები - აერთიანებს სამეცნიერო დარგებს, რომლებიც უზრუნველყოფს საზოგადოების მოთხოვნილებას ჯანსაღ, ხარისხიან და უსაფრთხო საკვებ პროდუქტებზე. შესაბამისად, აღნიშნული დარგები უმეტესად ორიენტირებულია საკვებწარმოების ტექნოლოგიების დანერგვასა და გაუმჯობესებაზე ბიომეცნიერებათა ძირითადი დებულებების გათვალისწინებით.

1.14. დასაშვებია, რომ სტუდენტმა, რომელიც სწავლობს ბიომეცნიერებების მომიჯნავე რომელიმე სპეციალობაზე (მაგ, მედიცინა, ეკოლოგია, კვების მრეწველობა და სხვ.), გაიაროს დამატებითი (ე.წ. ‘Mინორ’) სპეციალობის  საგნები ბიომეცნიერებების სასწავლო პროგრამის  ბაზაზე. ასეთი მიდგომა ორმხრივ სასარგებლოა და არ უნდა იზღუდებოდეს რამე სახის დარგობრივი სტანდარტით (მაგალითისათვის გამოდგება დიდი ბრიტანეთის გამოცდილება).

2. ბიოლოგიური მეცნიერებების ბაკალავრის აკადემიური ხარისხის საკვალიფიკაციო დახასიათება და დასაქმების სფეროები
	საფეხური
	აკადემიური ხარისხი

	პირველი
	ბიოლოგიური მეცნიერებების ბაკალავრი
240 კრედიტი  – თუნინგის სქემით


ბიოლოგიური მეცნიერებების პროგრამის კურსდამთავრებულთა ტიპური დასაქმება
	საფეხური 
	დასაქმების სფეროს მაგალითები

	პირველი P
	სამეცნიერო-კვლევითი ინსტიტუტები;  

კლინიკურ-სადიაგნოსტიკო ლაბორატორიები; 

ჯანდაცვისა და გარემოს დაცვის სამსახურები. ექსპერტიზის სამსახურები; 

სანიტარული უსაფრთხოების სამსახურები; 

ფარმაკოლოგიური და ფარმაცევტული მრეწველობა; 

კვების მრეწველობა;

სოფლის მეურნეობა;

ზოოპარკები და ბოტანიკური ბაღები; ნაკრძალები და ეროვნული პარკები;

მუზეუმები


დარგობრივი სწავლების მნიშვნელობა სხვა აკადემიური ხარისხის 
მისანიჭებელ პროგრამებში 
ბიოლოგიური მეცნიერებების სწავლება მნიშვნელოვანია ისეთი დარგების საბაკალავრო პროგრამების ფარგლებში, როგორიცაა: ბიოსამედიცინო მეცნიერებები, აგრონომია და ვეტერინარია, კვების პროდუქტების წარმოება, გარემოს დაცვა, მეტყევეობა, ექსპერტიზა (კრიმინალისტიკა) და სხვ. 

3. სწავლის შედეგები და კომპეტენციები – პირველი საფეხურის 
დარგობრივი და ზოგადი მახასიათებლები
	პირველი საფეხური

	ბიოლოგიური მეცნიერებების ბაკალავრის აკადემიური ხარისხი მიენიჭებათ იმ კურსდამთავრებულებს, რომლებმაც შესაბამისი შეფასების მიღების საფუძველზე დაამტკიცეს, რომ:
· აქვთ ბიომეცნიერებების ძირითად მიმართულებებში ფუნდამენტური საკითხების ცოდნა, აგრეთვე მათემატიკის, კომპიუტერული მეცნიერებების, ფიზიკისა და ქიმიის ცოდნა სათანადო მოცულობით;

· ლაბორატორიული და/ან საველე სამუშაოების შესრულების საფუძველზე შეიძინეს პრაქტიკული უნარ-ჩვევები;

· განივითარეს ზოგადი და ტრანსფერული უნარ-ჩვევები ბიომეცნიერებების დარგში, რომელთა გამოყენებას შეძლებენ სხვადასხვა სფეროში;

· შეიძინეს სტანდარტული ცოდნა და კომპეტენცია, რომელიც მათ მოეთხოვებათ აკადემიური პროგრამების უფრო მაღალი (მეორე) საფეხურის გასავლელად.

ბიოლოგიური მეცნიერებების ბაკალავრის აკადემიური ხარისხის მქონე პირებს:
· შეეძლებათ სათანადო სამეცნიერო მონაცემების მოპოვება, ინტერპრეტაცია და დასკვნების გაკეთება ეთიკური ნორმების გათვალისწინებით;

· შეეძლებათ სათანადო აუდიტორიისათვის ძირითადი თეორიების, პრობლემების და პრობლემური საკითხების გადაჭრის გზების შესახებ ინფორმაციის მიწოდება;

· ექნებათ დასაქმებისათვის საჭირო კომპეტენციები (მათ შორის,  ინდუსტრიაში სამუშაოდ);

· ექნებათ ცოდნის სრულყოფის (ე.წ. “განვითარებული სწავლის”) უნარი, რაც აუცილებელია მომდევნო საფეხურებზე (მაგისტრატურაში, დოქტორანტურაში) სწავლის გასაგრძელებლად 


ინდივიდუალური პროგრამით გათვალისწინებული კურსების არჩევანი ქვეპროგრამის სპეციფიკაზე და უმაღლესი განათლების დაწესებულების პროფილზეა დამოკიდებული. არცერთ უმაღლეს საგანმანათლებლო დაწესებულებას არ გააჩნია საკმარისი რესურსი და დრო, შეასწავლოს სტუდენტებს ბიოლოგიის უკლებლივ ყველა დისციპლინა და, შესაბამისად, სთავაზობს მათ კურიკულუმების ფართო არჩევანს. ბუნებრივია, ამა თუ იმ დისციპლინის შესწავლისას სტუდენტებს უჩნდებათ სამეცნიერო თუ მორალურ-ეთიკური ხასიათის შეკითხვები, უწევთ საკუთარი შეხედულებებისა და სხვათა აზრის კრიტიკული შეფასება და გაზიარება/უარყოფა ინტელექტუალური დისკუსიის პროცესში.  

ბიომეცნიერების ხარისხის მისანიჭებელი პროგრამები გულისხმობს საგნის სწავლება/სწავლის ფორმებისადმი ერთიან მიდგომას და მოიცავს:
•
ძირითად სასწავლო დისციპლინებს, რომლებიც არ შემოიფარგლება მხოლოდ კონკრეტული დარგით და აწვდის სტუდენტს გაფართოებულ ცოდნას საგნის შესახებ, აცნობს მის ურთიერთკავშირს სხვა დისციპლინებთან და მნიშვნელობას სხვა დარგებისათვის; ამავდროულად, საგნის ზოგიერთი ასპექტი უფრო გაღრმავებულად ისწავლება და უმთავრესად ორიენტირებულია პრაქტიკულ საქმიანობაზე. ბიომეცნიერებები იმდენად კომპლექსური და მრავალმხრივია, რომ შეუძლებელია (და გაუმართლებელიც) მცდელობა იმისა, რომ ღრმად ისწავლებოდეს ყველა ბიოსამეცნიერო საგანი. ამის ნაცვლად, სტუდენტს მოეთხოვება არჩეულ დისციპლინასთან დაკავშირებული ძირითადი ფაქტების, მთავარი კონცეფციებისა და კანონზომიერებების ცოდნა. სწავლებისას მნიშვნელოვანი ყურადღება ეთმობა არამარტო ადამიანის ადაპტაციას გარემოსთან, არამედ ანთროპოგენული ფაქტორების ზეგავლენას ეკოსისტემებზე და პირიქით, გარემო (ბიოტური და აბიოტური) ფაქტორების გავლენას ადამიანზე.

•
შესასწავლი დისციპლინისათვის აუცილებელი ექსპერიმენტული უნარ-ჩვევების გამომუშავებას; შედეგების სათანადოდ შეფასების, კრიტიკული ანალიზისა და განზოგადების უნარს, რაც ეხმარება მას საგნის ძირითადი კონცეფციების გააზრებაში. სტუდენტი სწავლობს კლასიფიკაციის პრინციპებს, ეუფლება და იყენებს სამეცნიერო   ტერმინებს.

•
სახელმძღვანელოს ტექსტების, ინტერნეტით თუ სხვა წყაროდან (მათ შორის, სამეცნიერო პერიოდული გამოცემებიდან) მოძიებული მასალის დამუშავების პროცესში სტუდენტს უვითარდება ანალიზისა და განსჯის უნარი, სწავლობს მონაცემების ურთიერთშეჯერებას და სათანადო დასკვნების გამოტანას.

•
შესასწავლი საგნის როლის სათანადოდ შეფასებას სიცოცხლის მრავალფეროვნებისა და ევოლუციის შესახებ  ცოდნის გაფართოებაში. 

•
კონკრეტული დისციპლინის შესაბამისი საინფორმაციო ტექნოლოგიებისა და მეთოდოლოგიის ცოდნას, რაც გულისხმობს მონაცემების ანალიზის და (საჭიროების შემთხვევაში) სტატისტიკური მეთოდების გამოყენების უნარს. 

•
ბიომეცნიერებების თანამედროვე მიღწევების (მათ შორის, ფილოსოფიური და ეთიკური საკითხების) ცოდნას და მათ გამოყენებას; დებატებისა და დისკუსიების გზით ბიომეცნიერებების როლის შეფასებას და  შეძენილი ცოდნის საფუძველზე სიცოცხლის დონეების და მათი მდგრადი განვითარების გაცნობიერებას.

•
სტუდენტებისათვის ბიომეცნიერებების პრაქტიკული (გამოყენებითი) მხარეების გაცნობას დასაქმების პერსპექტივის წარმოჩენის მიზნით.
სტუდენტები, რომლებიც ეუფლებიან ბიომეცნიერებებს, უნდა აცნობიერებდნენ, რომ პროგრამულ საკითხთა უმეტესობა ჯერ კიდევ მუდმივი განსჯის საგანია განახლებადი სამეცნიერო მიღწევების ფონზე და ზოგჯერ ეყრდნობა მხოლოდ ვარაუდებსა და დაშვებებს. 

3.1 დარგობრივი სპეციფიკური კომპეტენციები
3.1.1. დარგობრივი ცოდნა და გაცნობიერება
სტუდენტს უნდა შეეძლოს:

· შეაფასოს სასიცოცხლო პროცესების კომპლექსური ბუნება და მრავალფეროვნება, რაც მიიღწევა ორგანიზმების; ონტოგენეზის სხვადასხვა ეტაპზე ორგანიზმში მიმდინარე მოლეკულური, უჯრედული და ფიზიოლოგიური პროცესების; გენეტიკის და ევოლუციის; ორგანიზმისა და გარემოს ურთიერთკავშირის შესწავლის გზით. 

· მოიძიოს და გაეცნოს საკითხის ირგვლივ ლიტერატურას, უახლეს მონაცემებს; ამავდროულად, კრიტიკულად გაიაზროს ტექსტის შინაარსი (შესაბამის კონტექსტში), მიზნები და ამოცანები; შეაფასოს ინფორმაციის სიღრმე მისი ინტერპრეტაციისა და გამოყენების მიზნით.

· მკაფიოდ და ზუსტად შეაფასოს საგნის არსი; განსახილველ საკითხს მიუდგეს კრიტიკულად და ანალიტიკურად; შეაფასოს მოძიებული ინფორმაციის სანდოობა; გააცნობიეროს დებულების თუ  მტკიცებულების შემოწმებისა და კრიტიკულად შეფასების აუცილებლობა; ჰქონდეს საკუთარი ხედვა და შეეძლოს მისი დაცვა; ფლობდეს და იყენებდეს სათანადო სამეცნიერო ტერმინოლოგიას; ჩაერთოს სპეციალისტებთან თუ არასპეცილისტებთან დებატებსა და დისკუსიებში; შეეძლოს მწყობრად ჩამოაყალიბოს არგუმენტები საკუთარი პოზიციის დასაცავად.

· დამოუკიდებლად დასახოს კონკრეტული ამოცანები და იმსჯელოს პრობლემის გადაჭრის საშუალებებზე.

· გამოიყენოს კვლევის შედეგების აღრიცხვისა და სტატისტიკური ანალიზის მეთოდი.

3.1.2. დარგობრივი ცოდნის პრაქტიკაში გამოყენების უნარები (პრაქტიკული უნარები)

საბალავრო ნაშრომზე მუშაობისას, ბიომეცნიერების ხარისხის მაძიებელი სტუდენტი გეგმავს და ატარებს ექსპერიმენტულ ან თეორიულ, მიმოხილვითი ხასიათის კვლევებს და საკუთარი კვლევის შედეგების ანგარიშს წარმოადგენს სათანადო ფორმით. ამისათვის სტუდენტს უნდა შეეძლოს:

· ჩაატაროს ამა თუ იმ საკითხის შესწავლისათვის საჭირო პრაქტიკული სამუშაოები ძირითადი ექსპერიმენტული კვლევის უნარ-ჩვევების განვითარების მიზნით;

· ექსპერიმენტზე დამყარებული კვლევის შემთხვევაში, დაგეგმოს ცდა, შეადგინოს ცდის ოქმები; გააანალიზოს და სტატისტიკურად დაამუშავოს ცდის შედეგები.

· მოიპოვოს, ჩაწეროს, შეაჯეროს და გაანალიზოს (ინდივიდუალურად ან ჯგუფურად, საკვლევი საკითხის სპეციფიკიდან გამომდინარე) მონაცემები საველე სამუშაოების და/ან ლაბორატორიაში გამოყენებული ტექნოლოგიების საფუძველზე;

· პასუხისმგებლობით, უსაფრთხოების წესებისა და ეთიკის ნორმების დაცვით მოეკიდოს ცოცხალი სისტემების საველე და/ან ლაბორატორიულ კვლევებს. მაგალითად, სტუდენტს უნდა შეეძლოს შეაფასოს რისკის ფაქტორი, გაითვალისწინოს ჯანმრთელობის დაცვისა და უსაფრთხოების ინსტრუქციები, იცნობდეს ცხოველებზე ექსპერიმენტების ჩატარების სპეციფიკას და თანხმობის მიღების პროცედურულ მხარეს. ბიომეცნიერების ზოგიერთ დარგში სტუდენტი უნდა აღიარებდეს კონფიდენციალურობის დაცვას და შეზღუდვებს სპეციფიკური ინფორმაციის მოპოვებაზე. 

3.2. ზოგადი და ტრანსფერული კომპეტენციები
ბიომეცნიერების ხარისხის მისანიჭებელი პროგრამისათვის განისაზღვრა ზოგადი და ტრანსფერული უნარები:L 

· ინტელექტუალური უნარები (ანალიზისა და სინთეზის უნარი; პრობლემების გადაჭრისა და გადაწყვეტილების მიღების უნარი; პროექტის დაგეგმვისა და მენეჯმენტის უნარი);

· რაოდენობრივი აზროვნების უნარები;
· კომუნიკაციის, პრეზენტაციის და საინფორმაციო ტექნოლოგიებით სარგებლობის უნარები; 
· ინდივიდუალური და ჯგუფში მუშაობის უნარი;
· თვითმართვისა და პროფესიული განვითარების (სწავლისა და კვლევის) უნარი.

3.2.1. ინტელექტუალური უნარები: 

ბიომეცნიერების ხარისხის მაძიებელ სტუდენტს უნდა შეეძლოს:

· მოიძიოს და გამოიყენოს საკითხის (მაგალითად, გენებსა და ცილებს შორის ურთიერთკავშირის; მიკროორგანიზმების, უჯრედების, მცენარეებისა და ცხოველებისათვის საჭირო ძირითადი საკვები ნივთიერებების ბუნების) შესაბამისი სპეციფიკური თეორიები, პარადიგმები, კონცეფციები და კანონზომიერებები; 

· მოახდინოს მასალის, მათ შორის, სამეცნირო პუბლიკაციებისა და ანგარიშების კრიტიკული ანალიზი, სინთეზი და რეზიუმირება;

· მოიძიოს და ინტეგრირების გზით შეაჯეროს სპეციფიკური მტკიცებულებები სათანადო სამუშაო ჰიპოთეზების ფორმულირებისა და ტესტირების მიზნით;

· გამოიყენოს საკითხის შესახებ შეძენილი ცოდნა სხვა, მისთვის ნაცნობი თუ უცნობი პრობლემის გადასაწყვეტად; 

· განსაზღვროს კვლევების მორალურ-ეთიკური საკითხები, გააცნობიეროს ეთიკური ნორმების და პროფესიული კოდექსის მოთხოვნების დაცვის აუცილებლობა.

3.2.2. რაოდენობრივი აზროვნების უნარები
ბიომეცნიერების საბაკალავრო ხარისხის მაძიებელ სტუდენტს უნდა შეეძლოს: 

· მიიღოს და დაამუშაოს მრავალგვარი (ტექსტური, რიცხვითი,  ვერბალური თუ გრაფიკული) ინფორმაცია;

· შეარჩიოს ნიმუშები, მოახდინოს საველე და/ან ლაბორატორიული კვლევის შედეგების აღრიცხვა და ანალიზი, უზრუნველყოს შედეგების სანდოობა _ სიზუსტე, ურთიერთშესაბამისობა, განმეორებითობა, შეძლოს ინფორმაციის მოგროვების დროს დაშვებული უზუსტობის აღიარება.

· მოამზადოს, დაამუშაოს, ინტერპრეტაცია გაუკეთოს და წარმოადგინოს მონაცემები შესაბამისი ხარისხობრივი და რაოდენობრივი მეთოდების, სტატისტიკური და სხვადასხვა სადემონტრაციო პროგრამის გამოყენებით;

· პრობლემების გადასაჭრელად გამოიყენოს მრავალგვარი საშუალებები, მათ შორის კომპიუტერული ტექნიკა. 

3.2.3. საკომუნიკაციაო, საპრეზენტაციო და საინფორმაციო ტექნოლოგიებით სარგებლობის უნარები.

ბიომეცნიერებების საბაკალავრო ხარისხის მაძიებელ სტუდენტს უნდა შეეძლოს: 

· ესაუბროს საკითხის შესახებ სხვადასხვა აუდიტორიას შესაბამისი სამეცნიერო ლექსიკის გამოყენებით, სათანადო მიდგომით და ფორმატის დაცვით; 

· ციტირებისას სათანადო სახით მიუთითოს ინფორმაციის წყარო პლაგიატიზმის თავიდან აცილების მიზნით; 

· კრიტიკულად მიუდგეს ინტერნეტით და სხვა ელექტრონული რესურსების გამოყენებით მოძიებულ ინფორმაციის წყაროს.

3.2.4. ინდივიდუალური და ჯგუფში მუშაობის უნარები
ბიომეცნიერების საბაკალავრო ხარისხის მაძიებელ სტუდენტს უნდა შეეძლოს:

· გამოკვეთოს ინდივიდუალური და კოლექტიური მიზნები, განსაზღვროს პასუხისმგებლობები პრაქტიკული, ლაბორატორიული და/ან საველე კვლევების დროს შეძენილი უნარ-ჩვევების გათვალისწინებით; 

· გაითვალისწინოს ჯგუფის სხვა წევრების მოსაზრებები და შეხედულებები; ურთიერთშეთანხმების გზით მიიღოს გადაწყვეტილებები; 

· აღიაროს მეცნიერების ინტერდისციპლინური ხასიათი, სხვასდასხვა მოსაზრების შეჯერების აუცილებლობა;

3.2.5. თვითმართვა და პროფესიული განვითარების უნარ-ჩვევები
ბიომეცნიერების საბაკალავრო ხარისხის მაძიებელ სტუდენტს უნდა შეეძლოს:  

· განივითაროს უნარები, რომლებიც უზრუნველყოფს თვითმართვას და ცოდნის შეძენისაკენ მუდმივ სწრაფვას (როგორიცაა: დამოუკიდებლად მუშაობის, დროის მართვის, ორგანიზაციული, საწარმოო და ცოდნის მიწოდების უნარები);

· განსაზღვროს  პიროვნული, აკადემიური და პროფესიული განვითარების მიზნები და წარმართოს თავისი საქმიანობა ამ მიზნების მისაღწევად;

· განივითაროს სწავლისა და მუშაობისათვის აუცილებელი ადაპტირებადი, მოქნილი და ეფექტური მიდგომები. 

4. ეტალონური სტანდარტები
ბიომეცნიერების ეტალონური სტანდარტები ორ ჯგუფად იყოფა:

· პირველი ჯგუფი მოიცავს ტრანსფერულ და ძირითად უნარებს, რომლებიც მოეთხოვება ბიომეცნიერების ხარისხის მაძიებელ ყველა სტუდენტს. ეს სტანდარტები არ ითვალისწინებს დიდი მოცულობის ფაქტობრივ ცოდნას და არ არის სპეციფიკური რომელიმე კონკრეტული საგნის მიმართ. 

· სტანდარტების მეორე ჯგუფი სპეციფიკურია და მოიცავს როგორც ფაქტობრივ, ისე გარკვეული დისციპლინების სპეციფიკურ ცოდნას. კონკრეტული დისციპლინები იმდენად მრავალრიცხოვანია, რომ შეუძლებელია ისეთი სპეციფიკური სტანდარტის შემუშავება, რომელიც მისაღები იქნება თითოეული დარგისათვის. 

· ცხადია, გაუმართლებელი იქნებოდა საგნის ისეთი სტანდარტული დებულებების შექმნა, რომლებიც არ იძლევა ფაქტობრივი ცოდნის კონკრეტულ მაგალითებს. ამდენად, წინამდებარე დოკუმენტში ჩვენ სანიმუშოდ წარმოვადგენთ კურსდამთავრებულთათვის აუცილებელი უნარების 3 ჯგუფს. აქ წარმოდგენილი დებულებები დაეხმარება ავტორებს ინდივიდუალური პროგრამების შემუშავებისას. აქვე გვსურს  ხაზგასმით აღვნიშნოთ, რომ ეს მხოლოდ მაგალითებია და არა ინსტრუქციები. აღნიშნული სტანდარტები არ მოიცავს ყველა საკითხს. ზოგიერთმა სტუდენტმა შეიძლება გაიაროს კურსები, რომელიც მოიცავს ელემენტებს ერთზე მეტი ჯგუფიდან, ხოლო ზოგიერთი პროგრამა შესაძლოა არ შეიცავდეს არც ერთ მათგანს. 

4.1 ზოგადი სტანდარტები, არასპეციფიკური რომელიმე დარგისათვის
ბიომეცნიერების საბაკალავრო ხარისხის მქონე სტუდენტს უნდა შეეძლოს: 

· სამუშაო ჰიპოთეზის ფარგლებში მოიპოვოს და შეაფასოს სხვადასხვა წყაროდან მიღებული ინფორმაცია და სათანადო ფორმით (წერილობით ან ზეპირსიტყვიერად) გადმოსცეს ამ ინფორმაციის ძირითადი პრინციპები (მაგ., ესეების ან ლაბორატორიული ანგარიშების ფორმით, რომლებიც დაყოფილი ინება თავებად და პარაგრაფებად); 

· შესაბამისი პრაქტიკული საქმიანობის მეთოდებისა და უნარ-ჩვევების გამოყენება, რაც გულისხმობს სამუშაოს გააზრებას შესაბამის კონტექსტში, შემდგომი კვლევების მიმართულებების განსაზღვრას სხვადასხვა დონეზე (მოლეკულურიდან დაწყებული – ეკოლოგიური სისტემებით დამთავრებული); კონკრეტული ბიოლოგიური მოვლენის არსის გაგება და მისი დაკავშირება ევოლუციურ პროცესებთან.

· სამუშაოს (პროექტის) დამოუკიდებელი ნაწილის დაგეგმვა, შესრულება,  და ანგარიშის მომზადება, სადაც განსაკუთრებით მნიშვნელოვანია თვისებები, რომლებიც დროის მენეჯმენტს, დამოუკიდებლად მოქმედებას, მიღებული შედეგების ინტერპრეტაციას და შესრულების ხარისხის კრიტიკულად შეფასებას უკავშირდება.

· წარმოადგინოს დასაბუთებული არგუმენტები იმისათვის, რომ შეძლოს დაიცვას საკუთარი პოზიცია ცოცხალ სისტემებზე ბიომეცნიერებების მიღწევეების დადებითი და უარყოფითი ზეგავლენის მიმართ, აგრეთვე სოციალურ და ეთიკური საკითხებთან დაკავშირებით.

· გამოიყენოს რაოდენობრივი ანალიზის მეთოდები ბიოლოგიური მონაცემების დასამუშავებლად.

· მკაფიოდ და გასაგებად ჩამოაყალიბოს სტრატეგია, მიმართული ბიომეცნიერებებში  ცოდნის გაფართოების, გამყარებისა და სრულყოფისაკენ. 

4.2 საგნის – სპეციფიკური სტანდარტები/დარგობრივი სტანდარტები 
ეს ნაწილი აღწერს საგნის სპეციფიკურ ცოდნას და უნარებს. ამ საკითხების ცოდნა მოეთხოვებათ ბიომეცნიერების პროგრამის კურსდამთავრებულებს შემდეგი მიმართულებებით:

 - ბიოლოგიის მოლეკულური (მათ შორის, ბიოქიმიური) ასპექტები; 

 - ორგანიზმები; 

 - ეკოლოგია და გარემოს ბიოლოგია.

4.2.1 ბიოლოგიის მოლეკულური ასპექტები  
პროგრამებში, სადაც მნიშვნელოვან წილი ბიოლოგიის მოლეკულური ასპექტებს (მათ შორის ბიოქიმიას) უჭირავს, გამოყენებულ უნდა იქნეს ქვემოჩამოთვლილი  ძირითადი კრიტერიუმები (დეტალები შერჩევითად განისაზღრება კონკრეტული პროგრამისათვის),  სტუდენტს უნდა:

· შეეძლოს იმ ქიმიური პროცესების ახსნა, რომლებიც საფუძვლად უდევს ამა თუ იმ ბიოქიმიურ რეაქციას და ფლობდეს სათანადო კვლევის მეთოდებს; 

· ესმოდეს ის პრინციპები, რომლებიც განსაზვრავს ბიოლოგიური მაკრომოლუკულების სამგანზომილიან სტრუქტურას და კონკრეტული მაგალითების გამოყენებით შეეძლოს ახსნას, თუ როგორ ფუნქციონირებს  ამგვარი სტრუქტურა. 

· ესმოდეს გენეტიკის მოლეკულური საფუძვლები და შეეძლოს დეტალურად განმარტოს ისინი კონკრეტული მაგალითების გამოყენებით; 

· ჰქონდეს გენური ექსპრესიის სპეციფიკური მაგალითების დეტალური და კრიტიკული ცოდნა;  შეეძლოს სტრუქტურისა და ექსპრესიის დაკავშირება გენების რეგულაციასთან; ფლობდეს სათანადო ექსპერიმენტული კვლევის მეთოდებს; 

· ჰქონდეს ცოდნა უჯრედების (როგორც პროკარიოტების, ისე ეუკარიოტების) ფართო სპექტრის შესახებ და შეეძლოს კრიტიკულად ახსნას, თუ როგორ მიესადაგება უჯრედების ნიშან-თვისებები მათ ბიოლოგიურ ფუნქციებს და როგორ შეიძლება ამ საკითხების ექსპერიმენტული კვლევა; 

· შეეძლოს შეიმუშავოს და შეაფასოს ექსპერიმენტული კვლევის მეთოდები ბიოქიმიისა და მოლეკულური ბიოლოგიის შესაბამის სფეროებში კვლევითი სამუშაოების ჩასატარებლად.

· ჰქონდეს უჯრედული მეტაბოლიზმისა და მისი კონტროლის კრიტიკული შეფასების უნარი, მათ შორის ისეთ საკითხებთან მიმართებაში, როგორიცაა: ენერგია და სიგნალის გარდაქმნა, რესპირაცია და ფოტოსინთეზი. Mეს, ამავდროულად, გულისხმობს სათანადო ექსპერიმენტული მეთოდების დაუფლებას და გამოყენებას.

· ესმოდეს ბიოლოგიური კატალიზის ქიმიური და თერმოდინამიუკური პრინციპები და ფერმენტებისა და სხვა პროტეინების როლი უჯრედების და მთლიანად ორგანიზმის ფუნქციისა და როლის განსაზღვრაში.

4.2.2 ორგანიზმები 
ისეთ პროგრამებში, რომლებიც ითვალისწინებს ორგანიზმთა შესწავლას, სწავლის კრიტერიუმები შეიძლება იყოს ქვემოთ მოყვანილი კრიტერიუმების ანალოგიური, თუმცა, ამ შემთხვევაშიც,  ცალკეული დეტალები დამოკიდებულია კონკრეტული პროგრამის სწავლების შედეგებზე. 

სტუდენტს უნდა:

· შეეძლოს აღწეროს შესასწავლი ორგანიზმის სტრუქტურა, მრავალსახეობა და რეპროდუქციის თავისებურებები; კრიტიკულად გააანალიზოს გარემო ფაქტორების გავლენა ორგანიზმის ზრდა-განვითარებასა და გამრავლების უნარიანობაზე; ახსნას რეპროდუქციული პროცესების თავისებურებები.

· შეეძლოს კრიტიკულად ახსნას მეტაბოლური და სტრუქტურული ფუნქციების ურთიერთდამოკიდებულება უჯრედულ და ორგანიზმულ დონეზე. 

· შეეძლოს აღწეროს სასიცოცხლო პროცესების მექანიზმები და აცნობიერებდეს, თუ როგორ არის ორგანიზმის ფიზიოლოგიური თავისებურებები მორგებული მის საბინადრო გარემოსთან; ინტერპრეტაცია გაუკეთოს ენდოგენური და ეგზოგენური ფაქტორების გავლენის მნიშვნელობას მეტაბოლიზმზე, რაც მიმართულია ორგანიზმის სიცოცხლისუნარიანობის შენარჩუნებისა და გადარჩენისაკენ.

· იცოდეს შესწავლილი ორგანიზმების გენეტიკური კონსტიტუცია და ევოლუცია; ის ძირითადი პრინციპები, რომლებიც საფუძვლად უდევს ტაქსონომიას და კლასიფიკაციას, აგრეთვე მეთოდები, რომლებიც გამოიყენება ორგანიზმთა კლასიფიცირებისათვის. 

· აღწეროს ამა თუ იმ შესასწავლი ორგანიზმის ადგილი ცოცხალ სამყაროში. კრიტიკულად გააშუქოს პრინციპები და პროცესები, რომლებიც მართავენ ორგანიზმის გარემოსთან ურთიერთქმედებას.

· შეაფასოს ამა თუ იმ ორგანიზმის როლი ბიოსფეროში, ესმოდეს საკვლევი  ორგანიზმების “ქცევის” მნიშვნელობა. კრიტიკულად შეაფასოს ქცევითი თავისებურებების მნიშვნელობა ორგანიზმის  სიცოცხლისუნარიანობის შენარჩუნებისა და გადარჩენისათვის.  

4.2.3 ეკოლოგია და გარემოს ბიოლოგია
ისეთი პროგრამისათვის, რომლებშიც მთავარი აქცენტი კეთდება ეკოლოგიისა და გარემოს ბიოლოგიის საკითხებზე, სწავლის კრიტერიუმები შეიძლება შედგებოდეს ქვემოთ ჩამოთვლილი ელემენტებისაგან, თუმცა, ამ შემთხვევაშიც,  ცალკეული დეტალები გამომდინარეობს კონკრეტული პროგრამის სწავლების მოსალოდნელი შედეგებიდან. 

სტუდენტს უნდა:

· შეეძლოს წარმოაჩინოს ბიოქიმიური ციკლებისა და გზების სრული და გააზრებული ცოდნა.

· შესწევდეს უნარი განიხილოს და წარმოაჩინოს შეძენილი ცოდნა საკვებისა და ენერგიის დინების პრინციპების შესახებ ბიოცენოზებში ინდივიდუალურ და პოპულაციურ დონეებზე. 

· შეეძლოს წარმოაჩინოს ეკოსისტემების სტრუქტურის, ბიოგეოგრაფიისა და მრავალფეროვნების გააზრებული ცოდნა კლიმატთან, ნიადაგთან, გეოლოგიურ, პალეო-ისტორიულ და ევოლუციურ ფაქტორებთან მიმართებაში.

· შეეძლოს დაასახელოს  და აღწეროს ორგანიზმების განაწილების მოდელების მაგალითები ბიოტურ და აბიოტურ ფაქტორებთან მიმართებაში.  

· შეეძლოს გამოავლინოს პოპულაციური პროცესების დინამიკისა და ურთიერთებობის, აგრეთვე ასოცირებული თეორიული მოდელების ცოდნა. 

· შეეძლოს წარმოაჩინოს ბიოცენოზის სტრუქტურის, განვითარების, ბიომრავალფეროვნების და ასოცირებული თეორიული მოდელების  ცოდნა.

· გამოავლინოს ცოდნა ადამიანის ურთიერთოებების შესახებ ბუნებრვ პოპულაციებთან და ეკოსისტემებთან, მათ შორის, საბინადრო გარემოს შეცვლის, დაბინძურების, ექსპლოატაციის და კონსერვაციის საკითხების ირგვლივ; შეაფასოს და კრიტიკული  ანალიზი ჩაუტაროს ადამიანების ზემოქმედების სასიკეთო თუ საზიანო გავლენას ბუნებრივ პოპულუციებსა და ეკოსისტემებზე.  

· გამოავლინოს სახეობების, როგორც კვებითი რესურსების ან ზიანის მომტანი ორგანიზმების გამოყენებითი მნიშვნელობის ცოდნა; შეეძლოს შეაფასოს მათი გავლენა მოსავლიანობაზე, მავნებლების/პათოგენების კონტროლის აუცილებლობა და იყენებდეს განსხვავებულ მიდგომებს სხვადასხვა სახეობის მიმართ.

· განახორციელოს სტანდარტული კვლევები ინსტრუქციების, ეკოლოგიური მეთოდოლოგიისა და მონაცემთა ანალიზის გამოყენებით. კრიტიკულად გაიაზროს ეკოლოგიური მეთოდოლოგია და მონაცემთა ანალიზი.

5. სტუდენტთა დატვირთვა და ECTS
ტიპური საბაკალავრო აკადემიური პროგრამების მოცულობა, გამოსახული Eჩთშ კრედიტებით:

	საფეხური
	ECTS  კრედიტები (თუნინგის სქემის და თსუ-ს მაგალითზე)

	პირველი
	240 (180 ძირითადი სპეციალობა + 60 დამატებითი სპეციალობა)


6. სწავლება, სწავლა და შეფასება
6.1. ბიომეცნიერებების სასწავლო პროგრამის მიზანია მოამზადოს სპეციალისტები, რომლებსაც ექნებათ სათანადო ცოდნა და მუშაობის უნარ–ჩვევები არჩეულ დარგში. აუცილებელია შემუშავდეს სწავლებისა და სწავლის ისეთი სტრატეგია, რომელიც უზრუნველყოფს საგნის ცოდნისა და უნარების პროგრესულ ზრდას. ამის მიღწევა შესაძლებელია, თუ მოხდება პედაგოგიურ პერსონალზე დამოკიდებული სწავლების თანდათანობითი ჩანაცვლება დამოუკიდებელი, თვითმართვაზე დაფუძნებული მუშაობის მეთოდებით. 

6.2. ბიომეცნიერებების სწავლებისა და სწავლის სტრატეგია არ არის სტატიკური.  ის ადაპტირებულია თეორიასა და ტექნოლოგიებში მომხდარ ცვლილებებთან და საჭიროებს მუდმივ განახლებას. სწავლების თანამედროვე სტრატეგია უნდა მოიცავდეს:

•
თვითმართულ სწავლას და ამოცანების დასახვას;

•
ლექციებს აუდიო–ვიზუალური საშუალებების და მოკლე სალექციო კონსპექტების (ჰანდოუტს) გამოყენებით; 

•
სემინარულ მეცადინეობებს ჯგუფებში;

•
პრაქტიკულ-ლაბორატორიულ მეცადინეობებს: სიმულაციური ამოცანების დამოუკიდებლად შესრულებას, შედეგების სტატისტიკურ დამუშავებას, ანალიზსა და განსჯას; კომპიუტერული ამოცანების გადაწყვეტას, რომლებიც საჭიროებს ბიოინფორმატიკის საშუალებების გამოყენებას; 

•
საველე სამუშაოების ჩატარებას;

•
სემინარებსა და ვორქშოფებს, რომლებზეც წარმოდგენილი იქნება ზეპირი პრეზენტაციები და პოსტერული მოხსენებები; 

•
ტუტორიალებს და კონსულტაციებს;

•
პროექტების დამუშავებას;

•
საკვალიფიკაციო (საბაკალავრო) ნაშრომების შესრულებას
•
საწარმოო პროფესიულ პრაქტიკას;

•
დისტანციური სწავლების მასალების (მათ შორის, სახელმძღვანელოების,    ელექტრონული მულტიმედიის, ვიდეომასალების, ჩანაწერებისა და ტელე-რადიო ინფორმაციის) გამოყენებას;

•
ხელმისაწვდომობას სხვადასხვა ინფორმაციულ წყაროებზე (მათ შორის, სამეცნიერო კვლევის მასალებზე, ინტერნეტში განთავსებულ მონაცემებზე, სამეცნიერო შინაარსის პერიოდულ გამოცემებზე).

6.3. ლექციები უნდა ფარავდეს საგნის შინაარსის ძირეულ ელემენტებს, ძირითად თემებს, რთული კონცეფციების განმარტებებს და  გეგმა–მონახაზს სტუდენტთა დამოუკიდებელი მუშაობისათვის. ლექციის დანიშნულებაა დაეხმაროს  სტუდენტს გამოიმუშაოს მოსმენისა და ძირითადი საკითხების ჩანიშვნის უნარი, გაიაზროს ინფორმაციის აგებისა და გადმოცემის წესი. საჭიროების შემთხვევაში, ლექციებზე უნდა დასახელდეს ის ექსპერიმენტული მტკიცებულებები, რომლებიც ამყარებს ან, პირიქით, ეჭვქვეშ აყენებს ამა თუ იმ კონკრეტულ ჰიპოთეზას. ლექციის ტრადიციული ფორმატი შეიძლება გაიზარდოს კომპიუტერული ან აუდიო–ვიდეო საშუალებებით, ინტერაქტიული – ჯგუფური ან საკომუნიკაციო  ქსელების გამოყენებაზე დამყარებული სამუშაოებით.

6.4. ლაბორატორიული მეცადინეობები, საველე და კომპიუტერულ ტექნოლოგიებზე დამყარებული პრაქტიკული სამუშაოები (მაგალითად, მოდელირება, მონაცემთა ანალიზი და სხვ.) ხელს უწყობს ბიომეცნიერებების შესწავლის პროცესს. ისინი აღმოჩენის პროცესის დემონსტრირების, საგნის სპეციფიკური ტექნიკური და ტრანსფერული უნარების შეძენის საშუალებას წარმოადგენს, ამდიდრებს და ავსებს კურიკულუმს. პრაქტიკული სამუშოები უნდა მოიცავდეს ბიოლოგიური ორგანიზაციის სხვადასხვა დონის ობიექტებზე ჩატარებულ ექსპერიმენტებს. ასეთი ექსპერიმენტების ერთ-ერთი მიზანია დაეხმაროს სტუდენტს გააცნობიეროს ბიოლოგიური სისტემებისათვის ნიშანდობლივი ცვალებადობა და  შესძინოს მას ვარიაციების ანალიზისათვის საჭირო (მათ შორის, მონაცემების დამუშავებისა და სტატისტიკური მეთოდების გამოყენების) უნარი. მეორე მხრივ, ექსპერიმენტები ეხმარება სტუდენტს მიღებული ცოდნის გაფართოებასა და გაღრამავებაში. Aამავდროულად, ასეთი მეცადინეობები ხელს უწყობს არჩეული დისპცილინისათვის საჭირო პრაქტიკული უნარებისა და კომპეტენციების განვითარებას. 

6.5. სემინარები, ვორქშოფები და კონსულტაციები უზრუნველყოფს სტუდენტისათვის ინტერაქტიული სწავლებისათვის საჭირო გარემოს შექმნას და შესაბამისი დისციპლინის შედარებით ღრმა ასპექტების გაცნობის საშუალებას იძლევა. ამ გზით ხდება ისეთი უნარების განვითარება, როგორიცაა ინფორმაციის მოძიება, პრობლემების გადაწყვეტა, კომუნიკაცია და გუნდური მუშაობა. სტუდენტთა მცირერიცხოვან ჯგუფებში ასეთი შეხვედრები განსაკუთრებით სასარგებლო იქნება აკადემიური პროცესის ხელშეწყობისათვის, აგრეთვე თავდაჯერებულობისა და დამოუკიდებლად აზროვნების უნარის გამომუშავებისათვის;

6.6. საბაკალავრო ხარისხის მაძიებელ სტუდენტს  უნდა ჰქონდეს სამეცნიერო კვლევის ჩატარებისა და შეფასების გარკვეული (მაგალითად, პროექტის შესრულების ან  სამეცნიერო გამოკვლევის ჩატარების) გამოცდილება. ასეთი გამოცდილების მიღება, სავარაუდოდ, ხდება კურსის დამამთავრებელ წელს და ეფუძნება მთელი სასწავლო პროცესის განმავლობაში დაგროვებულ ცოდნას. სამუშაო შესაძლოა მოიცავდეს როგორც საველე/ლაბორატორიული კვლევების შედეგად მიღებული შედეგების, ისე სასწავლო ლიტერატურიდან და პერიოდული გამოცემებიდან მოძიებული ინფორმაციის ანალიზსა და ინტერპრეტაციას არსებული ცოდნის ფარგლებში, სამომავლო სამუშაოების განსაზღვრას, საჭიროების შემთხვევაში უსაფრთხოებისა და ეთიკური ნორმების გათვალისწინებას, მიღებული შედეგების საფუძველზე საანგარიშო მოხსენების დაწერას და/ან პრეზენტაციას. რიგ შემთხვევებში სტუდენტისათვის შესაძლოა უმჯობესი იყოს ამგვარი სამუშაოს შესრულება ისეთ სფეროში, რომელიც უშუალო კავშირში არ არის კვლევასთან. ასეთებია, მაგალითად, განათლების სფერო, ჯანდაცვის და აგრო-მენეჯმენტი და სხვ. გასათვალისწინებელია, რომ თუ სტუდენტი ამუშავებს ისეთ პროექტს, რომელიც არ ემყარება ლაბორატორიულ ან საველე სამუშაოებს, მას მიეცეს შესაძლებლობა პრაქტიკული გამოცდილება შეიძინოს სხვაგან, სასწავლო დაწესებულების გარეთ. მნიშვნელობა Aარა აქვს, თუ რა მეთოდით მოამზადებს იგი კვლევით პროექტს, მთავარია ეს სამუშაო ეყრდნობოდეს ჰიპოთეზას და დასმული პრობლემის ექსპერიმენტულ კვლევას წინდაწინ შემუშავებული ჰიპოთეზის  მართებულობის შემოწმების მიზნით, რასაც მოსდევს მისი დამტკიცება ან უარყოფა. 

6.7. სწავლის პროცესში სტუდენტმა მნიშველოვანი დრო უნდა დაუთმოს პირადი დავალებების Gგანსაზღვრას და თვითმართულ სწავლას ინდივიდუალურად ან  ჯგუფურად მუშაობის პროცესში. ეს ხელს შეუწყობს ინფორმაციის მოძიებისა და სასწავლო რესურსების გამოყენების, ტექსტზე მუშაობის, საანგარიშო მოხსენების წერის და პრობლემის გადაწყვეტის უნარ-ჩვევების განვითარებას.

6.8. საანგარიშო მოხსენება საველე სამუშაოს, საწარმოო პრაქტიკის ან პროექტის შესახებ შესაძლოა შეფასდეს ზეპირი გამოცდის საფუძველზე, რათა განისაზღვროს სტუდენტის წვლილი შესრულებულ სამუშაოში და მის მიერ შეძენილი ცოდნა. ჩვეულებრივ, ასეთ შეფასებას ახდენს არა სტუდენტის ხელმძღვანელი, არამედ გარეშე გამომცდელი პირი, რომელიც სათანადო წესით აფორმებს შეფასებას.

6.9. შეფასების სტრატეგია მიზნად ისახავს საგნის ცოდნის, დამოუკიდებელი აზროვნებისა და უნარების შეფასებას. მან უნდა უზრუნველყოს ისეთი ინფორმაციის შეგროვება სტუდენტზე, როგორც მომავალ სპეციალისტზე, რაც  დააინტერესებს მომავალ დამსაქმებელს. შეფასების სისტემა უნდა შემუშავდეს სწავლის მოსალოდნელი შედეგების მიხედვით  და უნდა მოიცავდეს ყველა ან ზოგიერთ ქვემოთ ჩამოთვლილ კომპონენტს: 

-
კოლოქვიუმებს; ზეპირ და ტესტურ გამოკითხვებს;

-
გამოკითხვას კომპიუტერის მეშვეობით;

-
ლაბორატორიული და/ან საველე საანგარიშო მოხსენებებს; 

-
საშინაო დავალებებს, მცირე მოცულობის სააუდიტორო დავალებებს და ესეებს; 

-
მონაცემთა ინტერპრეტაციის უნარის შესაფასებელ სავარჯიშოებს;

-
კონკრეტული მაგალითების კრიტიკულ ანალიზს და განზოგადებას;

-
ზეპირ, პოსტერულ, აუდიო-ვიზუალურ ან ელექტრონულ პრეზენტაციებს;

-
საანგარიშო მოხსენებას, რომლითაც შეფასდება სამუშაო გამოცდილება; 

-
სასწავლო გეგმით განსაზღვრულ საბოლოო და შუალედურ გამოცდებს; საბაკალავრო ნაშრომის (პროექტის) დაცვას.

